	Հայաստանյան մամուլի ներկա վիճակը եւ առկա խնդիրները
Ես ուզում եմ խոսել Հայստանյան մամուլի մաս կազմող, մարզերում հրատարակվող տարածաշրջանային մամուլի ներկա վիճակի եւ առկա մի քանի խնդիրների մասին, որոնք կարոտ են լուծման: Եվ այսպես, Հայաստանի վերջին վարչա-տարածքային բաժանումը էապես ազդեց հանրապետության տպագիր մամուլի իրավիճակի վրա: Փակվեցին 37 քաղաքային ու շրջանային թերթեր: Հիմա` տարիների հեռվից, հեշտ է հրապարակել այս թիվը, այնինչ պետք է ասել, որ դրանք կայացած, իրենց ստեղծագործական դիմագիծն ունեցող, յուրաքանչյուրը 50 եւ ավելի տարիներ գոյություն ունեցող խմբագրություններ էին` 10-15 հոգուց բաղկացած կոլեկտիվներով, որոնց շարքերում աշխատում եւ ստեղծագործում էին անվանի լրագրողներ, հրապարակագիրներ, պարզապես գրչի մարդիկ:
Այդ թերթերի լուսընծայումը նշանակալից երեւույթ էր տարածքների բնակչության կյանքում: Եվ պատահական չէ, որ առաջին իսկ օրից թերթերը գտնվեցին ուշադրության տեսադաշտում: Լինելով իրենց տարածքների տարեգիրը` թերթերը ապրեցին ժողովրդի կյամքով` կիսելով նրանց ուրախությունն ու դառնությունը, ոգեւորվեցին նրանց հաջողություններով ու ցավ ապրեցին նրանց կորուստներով:

Անցած 70 տարիների ընթացքում շրջանային թերթերը դժվարին ուղի են անցել: Խելացիորեն օգտագործելով լրագրային ամենաբազմազան ժանրերը, հենվելով թղթակցական լայն ակտիվի վրա` թերթերն իրենց էջերում առաջին պլան են մղել մարդ-անհատին` չմոռանալով քննադատության սուր ծայրն ուղղել ընդդեմ բյուրոկրատիզմի, ստորաքարշության, քծնանքի: Միշտ աչքի առաջ ունենալով մարդու շահը` թերթերը եղել են տարածքների առօրյայի կենսագիրը:

Աչքի անցկացնելով այս թերթերի խունացած էջերը` նկատում ես, որ դրանք իրենց վրա են կրել ժամանակի շունչը` անհատի պաշտամունքի տարիներ, պատերազմական օրեր, վերականգնման տարիներ, վերակառուցում, ազգային զարթոնք, Արցախյան գոյամարտ, 88-ի երկրաշարժի ողբերգություն եւ վերականգնողական աշխատանքներ, անկախության տարիներ: Թերթերը գրել են այդ բոլորի մասին եւ այդ թոհուբոհի մեջ չեն մոռացել իրենց առաքելությունը` ընթերցողին հասցնել ճշմարիտ խոսքը: Այդ առաքելության իրականացման ճանապարհին միշտ չէ, որ ճշմարտություն տանող ուղին հեշտ է եղել` ճնշումներ, պարտադրանք, գրել այն, ինչ ձեռնտու է իշանություններին, բայց թերթերի լրագրողները բոլոր ժամանակներում համառել են, փորձել են փշրել պատնեշը եւ ստիպել` ուշադրություն դարձնել հրապարակումների վրա, որովհետեւ նրանց խոսքը եղել է ժողվրդի սրտից բխող խոսք:

Շրջաններում ապրող մարդիկ մշտապես մի տեսակ կարոտ եւ ակնածանք են ունեցել թերթի նկատմամբ: Տարածքների ցանկացած ընտանիքի սեղանին իրենց թերթի թարմ համարը կար: Դա պարտադրանք չէր, ինչպես ժամանակին արվում էր շատ թերթերի նկատմամբ: Նրանք սիրում էին իրենց թերթերը ու կարդում այն, որովհետեւ այնտեղ տեսնում էին իրենց առօրյան, իրենց անցյալն ու ներկան: Հիմա ժամանակները փոխվել են ու գիրք ու թերթ կարդալու մեր ժողովրդի բնատուր սերը նվազել է, մղվել երկրոդական պլան:

Հասարակությունը, որից պետք է սնվի թերթը, մի տեսակ դարձել է անտարբեր: Պատճառները շատ են, հիմնականը` բնակչությունը իր հոգս ու ցավի հետ է, իր հանապազօրյա հացի խնդիրն է լուծում: Բնական է, որ այս ամենը բացասաբար է ազդում թերթի ֆինանսական վիճակի վրա:
Մեր թերթերն այսօր բաց են ամենատարբեր կարծիքների առաջ: Եկել է ճշմարտությունն ասելու, իրականությունից օտարված, կաշկանդված լեզուն բացելու ժամանակները: Սա անցած տարիների մեր ամենամեծ ձեռքբերումն է:
Այդ ամենի հետ միասին, սակայն, շրջանային թերթերը այդ ժամանակաշրջանի փորձության ու զրկանքների կրողներն են: Կյանքի խեղճությունը ծանր դրոշմի պես նստել է նրանց հավատքի, ստեղծագործական կենսունակության, սեփական պարտքի գիտակցության, հնարավորությունների ու միջոցների վրա: Այօր էլ թերթերը իրենց գոյությունը դժվարությամբ են պահպանում: Հոգեկան կյանքի ասպարեզում երեկվա անկարող ուժերը հատուցում են փնտրում` ստեղծագործական մտքին հակադրելով իրենց «առավելությունները»: Հաճախ այդ ուժերի ճնշմամբ են վերագնահատվում անցյալի շատ հոգեւոր արժեքներ, եւ նրանց անբնական վերաբերմունքն այնքան խիստ է ու անխնա, որքան նախկինում բարձր էր համարվում այս կամ այն արժեքը:

Ծանր է մտաբերել, որ երբեմն, պատեհ թե անպատեհ, առիթներով ոմանց շուրթերից հնչում է այն միտքը, թե ավելորդ շքեղություն է շրջաններում թերթ ունենալը: Հավատացեք, ասողներն այն մարդիկ են, ովքեր իրենց ամբողջ կյանքում չեն կարողացել հաղթահարել գոնե մի գիրք մինչեւ վերջ կարդալու անկարողությունը: Այդպիսի ձայները վատ ուղեցույց են չքավորության մեջ գլորված հասարակության համար: Նրանց կենսապահ մթերաբաժնին ձգտող կրքերը կարող են լափել շատ ավելի սուրբ արժեքներ: Հիշենք, թե բոլշեւիկյան տարիներին, անցման կոչված շրջաններում ինչ արժեքներ հողին հավասարվեցին եւ հիմա էլ հավասարեցվում են: Ամոթալի անցյալի ցավալի արձագանքն է սա, երբ հոգիդ լցվում է վրդովմունքով այն մարդկանց նկատմամբ, ովքեր մի օր ձեռք են բարձրացրել մտքի կոթողի վրա: Այո, մշակույթը, մշակույթի կոթողը պետք է ապրի, իսկ թերթը մշակույթ է այն գնահատող մարդու համար: 

Ճշմարտության դեմ չմեղանչելու համար ասենք, որ ՀՀ կառավարությունն իր միջոցներից մաս հանում է խմբագրություններին, բայց զգացվում է մեր հասարակության լայն շերտերի օգնության կարիքը: Այսպիսի դժվար օրերում լավ է, որ ունենանք անկեղծ ու սրտակից բարեկամներ, ովքեր օգնության ձեռք են մեկնում շրջանային թերթերին: Դրանք այն մարդիկ են, ովքեր այս խառնակ ժամանակների խենթ հույզերի մեջ առավել սթափ ու հանդարտ հոգով են գնահատում հոգեւոր կյանքի պահպանման եւ սերունդներին փոխանցման անհրաժեշտությունը: Եվ ես այսօր գոհունակությամբ փաստում եմ, որ տարածաշրջաններում դեռեւս կան մարդիկ, որոնց համար «Միայն հացիվ» պահանջը երկրորդային է եւ նրանք գերադասում են իրենց խնայողություններից հատկացում անել հոգեւոր ոլորտին, կոնկրետ դեպքում` թերթերին:

Հարգելի բարեկամներ, թող չթվա եւ տպավորություն չստեղծվի թե իմ խոսքը կարոտախտի, նոստալգիայի դրսեւորում է: Քավլիցի, ես հեռու եմ նման մտադրությունից: Պարզապես չեմ ուզում բաժանարար գիծ դնել մեր ապրած ժամանակների միջեւ: Դրանք նույն ժամանակի երկու հատվածներն են, երեկի եւ այսօրի բնական հաջորդականությունը: Երկուսն էլ մերն են, մեր ապրած ժամանակը, մեր երազանքների ու տառապանքների, մանավանդ ցավագին կորուստների ժամանակը:

Իսկ հիմա ուզում եմ անել մի քանի առաջարկություններ եւ դիտարկումներ, որոնց լուծման դեպքում գուցե թե մի քիչ բարելավվեն տարածաշրջանային թերթերի վիճակը եւ բարձրանա նրանց հեղինակությունը.

-Տարածաշրջանային թերթերի նյութատեխնիկական բազայի ամրապնդման նպատակով հիմնադրամի ստեղծում:

-Պետական բարձրագույն ժուռնալիստական կուրսերի կամ ժուռնալիստական ակադեմիայի ստեղծում:

-Երեւանում եւ սփյուռքում տպագրվող թերթերից մեկական օրինակ տարածքներում տպագրվող թերթերի խմբագրություններին անվճար տրամադրում:

-Փոխայցելությունների եւ ստեղծագործական գործուղումների կազմակերպում:

-Հանրապետության բարձրագույն քաղաքական մարմիններում (ՀՀ նախագահի աշխատակազմ, ՀՀ ԱԺ, ՀՀ Կառավարություն) հավատագրման ամրագրում:

-Տարածաշրջանային մամուլի ներկայացուցիչներին մասնակից դարձնել մայրաքաղաքում անցկացվող պետական միջոցառումներին:

Խոսքս ուզում եմ ավարտել կրկին անգամ կոչ անելով պետկան կազմակերպություններին լինել ուշադիր տարածաշրջանային թերթերի նկատմամբ, որովհետեւ նրանք մեր գործը հասցնում են սերունդներին ու մեզ հիշելի դարձնում, որովհետեւ թերթերը մեր խոսքի անմար կոթողներն են: Պահպանենք այն:

Շնորհակալություն

Ֆահրադ Ափուջանյան

Մանկավարժ, լրագրող, բանասեր, քաղաքագետ Ֆահրադ Արամայիսի Ափուջանյանը ծնվել է 1950թ. Սպիտակի շրջանի Արեւաշող գյուղում: 

1965թ. ավարտել է Արեւաշողի 8-ամյա, 1967թ. Սպիտակի թիվ 2 միջնակարգ դպրոցները: 1968-72թթ. սովորել եւ ավարտել է Գյումրիի Մ. Նալբանդյանի անվան մանկավարժական ինստիտուտի մանկավարժության ֆակուլտետը: 

1972-73թթ. աշխատել է Սպիտակի շրջանի Շենավանի 8-ամյա դպրոցում` որպես ուսմասվար, այնուհետեւ` տնօրեն: 1973-1974թթ. ծառայել է խորհրդային բանակում: 1974-78թթ. աշխատել է Սպիտակի շրջժողկրթբաժնում` որպես մեթոդկաբինետի վարիչ: 1978թ. ընտրվել եւ մինչեւ 1980թ. աշխատել է ՀԼԿԵՄ Սպիտակի շրջկոմի առաջին քարտուղար: 1978-1982թթ. հեռակա կարգով սովորել է Վանաձորի մանկավարժական ինստիտուտի լեզվագրական ֆակուլտետում: 1980-1982թթ. սովորել եւ ավարտել է Բաքվի կուսակցական բարձրագույն դպրոցը: 

1982-1986թթ. աշխատել է ՀԿԿ Սպիտակի շրջկոմում` սկզբում որպես հրահանգիչ, այնուհետեւ պրոպագանդայի եւ ագիտացիայի բաժնի վարիչ: 1986-1991թթ. ընտրվել է Սպիտակի շրջխորհրդի գործկոմի նախագահի առաջին տեղակալ: 1992-1996թթ. Սպիտակի շրջխորհրդի գործկոմի նախագահի տեղակալ, «Սպիտակ» թերթի գլխավոր խմբագիր: 1996-1999թթ. աշխատել է Սպիտակի քաղաքապետարանում կրթության, մշակույթի, սպորտի, առողջապահության, լրատվության բաժնի վարիչ, «Սպիտակ» հեռուստաստուդիայի, «Սպիտակ» թերթի գլխավոր խմբագիր: 1999-2002թթ. հուլիսը աշխատել է Սպիտակի քաղաքապետարանի ծրագրերի բաժնի վարիչ, «Սպիտակ» թերթի գլխավոր խմբագիր: 2002թ. օգոստոսին հիմնադրել է «Սպիտակի մտավորականներ» հասարակական կազմակերպությունը եւ աշխատում է «Լուսարձակ» թերթի գլխավոր խմբագիր: ՀՀ ժուռնալիստների միության վարչության անդամ է: 

1978-96թթ. ընտրվել է Սպիտակի շրջխորհրդի պատգամավոր: Հայ ժուռնալիստիկայի զարգացման գործում ունեցած մեծ ավանդի, գրական-հասարակական ակտիվ գործունեության համար պարգեւատրվել է ժուռնալիստների միջազգային ֆեդերացիայի դիպլոմով, Ֆ. Նանսենի անվան, ՀՀ մշակույթի նախարարության ոսկե մեդալներով, 
Հայաստանի ժուռնալիստների միության «Աղդարար» մրցանակի դափնեկիր է, «Սանահին» կառավարման ինստիտուտի պրոֆեսոր: Ամուսնացած է, ունի 4 որդի:











